
Situaziun generala: Ina zona da
pressiun auta cun center sur
l'Europa da l’ost determinescha
l'aura dils proxims dis en la re-
giun alpina.
Oz: Alps dal nord tschajera
auta cun in cunfin aut che
sa sbassa da 2000 sin
var 1000 meters.
Surora sco era en las
Alps dal sid pulit su-
legliv. Temperaturas
tranter 0 enfin 3 grads, sin
2000 meters –1 grad. En la Bassa
leva bisa.
Prognosa: Gievgia e venderdi: sur
la Bassa savens tschajera auta cun
cunfin aut enturn 700 meters,
uschiglio oravant tut sulegliv. El
sid temporarmain ferma brentina.

■ L’AURA DAD OZ

Sur la Bassa tschajer’auta, uschiglio pulit sulegliv

Sin ina surfatscha da 500 meters è la tocca da l’aviun sdarnida. KEYSTONE

Üna schanza 
per tuottas duos varts 

Agüd grischun per ils dannagiats da Lothar

■ (anr/fa) Cunquai cha'l Gri-
schun es gnü schanià da l'or-
can Lothar dessan güdar lavu-
raints da god da qua a rumir ils
dons giò la Bassa. Ün dals
avantags es ch'els nun han
uschea dad ir a buolar. Tanter
Nadal e Büman ha chaschunà
l'orcan Lothar dons immens in
differents chantuns giò la Bassa.
Surtuot ils gods han gnü da patir
ferm. Intant cha'l Vallais es gnü
struschà be leivmaing dal orcan
sun gnüts schaniats il Tessin ed il
Grischun. Quia nun haja dat
quasi ningüns dons. L'inspecto-
rat forestal chantunal ha istess
reagi e tramiss ün pêr racuman-
daziuns als uffizis forestals cir-
quitals.

Schligerir il marchà da laina
Giò la Bassa sun grondas quanti-
tads da bos-cha per terra. Sco
consequenza crodaran bainbod
ils predschs per laina fich ferm.
«Perquai propuona l'inspectorat
chantunal als cumüns sco posses-
suors dal god d'executar be ils
tagls da laina cumanzats»,
declera a Scuol il silvicultur cir-
quital Lüzza Rauch. Il böt da
quista masüra es tenor el da
schligerir il marchà da laina. In
tuot dessan gnir redüts ils tagls
grischuns per duos terzs. «Els ans
cussaglian eir da tour contact
culs resgiaders e cumpraders da
laina da nossa regiun per coordi-
nar las venditas da quist on.» Per

güdar als dannagiats giò la Bassa
giavüscha l'uffizi respunsabel
d'annunzchar quanta glieud e
maschinas cha'ls Grischuns pu-
dessan metter a disposiziun per ir
a güdar in quels lös cun gronds
dons. Ils silvicultuors da revier
han survgni la lezcha da's metter
in colliaziun cun interpraisas da
la Bassa per coordinar las acziuns
d'agüd. Ün da quels es il silvicul-
tur da Sent Mario Riatsch, chi'd
es güsta tuornà sü dal chantun
da Turich.

Na simpel a chattar 
üna soluziun

«Giò la Bassa hana bain miss ad
ir üna centrala per coordinar las
lavuors, i vessan però plü jent
scha mincha silvicultur guardess
svessa ingio ch'el pudess ir a
güdar», quinta Mario Riatsch.
Cha'ls blers d'els cugnuoschan
ün o tschel collega da la Bassa,
«suvent amo dal temp da
scoula.» Il silvicultur da Sent es
stat in lündeschdi a Fehraltdorf
i'l chantun Turich a verer che
chi's pudess far. «Il problem es
qua cha magara blers gods sun
privats e'ls possessuors da quels
nu sun interessats da pajar per la
lavur da rumir. Els lessan plütöst
vender la laina terrada e guada-
gnar alch.» Mario Riatsch
declera però cha'l predsch per
laina s'haja sbassà fingià per la
mità da la media dals ons avant
uschè chi nu saja bod na pussibel

da far amo guadogn. «I s'ha
provà da chattar soluziuns, ma
quai nun es uschè simpel. Ils col-
legas zürigais ston uossa sclerir
culs privats scha quels dan üna
garanzia da finanziaziun o sch'els
vöglian simplamaing laschar la
bos-cha be per terra.» 

Profit vicendaivel
Mario Riatsch vezzess però üna
soluziun: «Üna varianta füss cha
nus rumissan e surpigliessan la
laina, sainza stuvair pajar per
quella. La lavur gniss pajada
culla valur da la laina. Uschea nu
vessan ils privats da pajar pel ru-
mir e nus pudessan perquai ven-
der la laina.» El illustrescha quai
cun ün exaimpel concret: «Quel
possessur da là ingio cha nus
eschan stats in lündeschdi ha ün
tagl annual da 7500 cubics laina.
Uossa sun per terra bundant
15 000 cubics.» Cha quai vöglia
dir ch'el nun haja ingün chi til
cumpra tuot quella laina. «Per-
quai es el interessà cha nus man-
essan a noss cliaints la laina züri-
gaisa. E cunquai cha nus pudain
vender quist on be paca laina dal
Grischun füss quai d'avantag eir
per nus», discha'l e declera cha
scha lur cliaints hajan da tscher-
char quist on oters furnituors da
laina schi chi saja il privel ch'els
giajan eir quist on chi vain pro
quels e na plü pro'ls Engiadinais.
«Id es dimena üna schanza per
tuottas duos varts.»

L’agüd grischun es
bainvis giò la Bassa. LQ

